蛀齒小王子
文˙圖  黃靜惠

  有一工，小公主對著鏡框有雕刻花樣，閣框真珠、璇石看起來真媠款的鏡，一下仔目眉拍結，摸著若親像玫瑰花按呢幼麵麵的喙䫌吐大氣，一觸久仔猶閣共喙褫仔開開開，一直照鏡。

　皇后看著感覺誠奇怪，問伊：「我遮爾仔古錐的小公主，你是按怎矣？」

　小公主講：「我的喙齒足疼呢！」

　皇后聽著趕緊講：「來！予我看覓咧。」小公主行過來，頭攑懸，共喙褫開，予皇后檢查。

　皇后看煞講：「今這聲害矣！你生蛀齒矣，我趕緊[image: image17.jpg]


你去看醫生！」

　小公主一聽著欲去看醫生，驚甲大聲喝：「我無愛！我無愛去看醫生啦！」伊的目屎攏欲流出來矣。

　皇后溫柔的安搭伊：「免驚啦！這是蛀齒小王子的蛀齒蟲，搬來蹛佇你的喙齒內面，所以你才會喙齒疼。只要咱共你喙齒內底的蛀齒蟲攏趕走就好矣，你的喙齒就袂閣疼矣。」

小公主目睭眨眨[image: image2.png]


，好奇的問：「唅？啥人是蛀齒小王子？蛀齒蟲猶閣是啥物物件啊？」

　皇后共小公主攬牢牢，予伊坐佇家己的大腿頂，講起蛀齒小王子的故事予小公主聽。

　　足久，足久以前……
  有一个小王子，伊生蛀齒，而且猶閣是滿喙的蛀齒。所以，伊一食物件，就會喙齒疼，疼甲袂當食物件。才幾月日爾爾，小王子就營養不良變甲烏焦瘦；喙閣足臭，伊若一開喙講話，逐家攏咧欲予伊臭甲昏昏倒矣。所以，逐家攏佇伊的尻脊後叫伊「蛀齒小王子」！ 
  　這件代誌漸漸仔傳到小王子的耳空內，伊知影逐家攏偷偷仔叫伊「蛀齒小王子」了後，足傷心咧。

  毋過，伊猶原無愛洗喙，猶閣愛食甜粅粅的四秀仔，所以定定喙齒疼，皇后只好[image: image3.png]


伊去看醫生。

  　醫生對小王子講：「因為你愛食甜的物件，閣無愛洗喙，當然會蛀齒矣。你敢知影？蛀齒蟲的國王、皇后、公主佮王子，上愛蹛佇這種所在矣，所以你的蛀齒才會愈來愈濟，閣會定定喙齒疼。猶閣有，喙會臭薟薟，予人鼻著強欲擋袂牢。若閣繼續按呢落去，代誌就食力矣！」
　　皇后誠擔心，趕緊問醫生：「欲按怎才好？」   

　醫生安搭小王子佮皇后：「莫操煩啦！只要有耐心佮勇氣，共蛀齒補好，就無代誌矣。毋過，上蓋要緊的，就是以後愛減食寡甜的物件，加食寡對喙齒健康有幫助的物件，猶有食完物件了後就愛連鞭洗喙，按呢就會當保持喙齒的衛生佮健康！」

　　皇后趕緊請逐家來鬥相共，閣共

講愛注意的代誌。

　　國王講：「好！好！好！愛會記得按時看醫生，治療佮檢查喙齒喔！」
    公主講：「著！著！著！猶有以後三頓飯後愛會記得洗喙呵！」

　　總舖師講：「無問題！無問題！我來調整小王子的食譜，以後親像糖含仔、枝仔冰、雞卵糕、汽水，這款物件減食寡。愛加啉寡牛奶，加食寡果子、青菜、排骨湯，按呢對喙齒較好。」
　　看醫生的日子到矣，小王子心肝內真誠膽膽，伊講：「我毋敢去看醫生！」
　　國王講：「免驚！免驚！我陪你做陣去！咱共你喙齒內的蛀齒蟲國王、皇后、王子佮公主攏趕走，以後你的喙齒就袂閣疼，喙嘛袂閣臭矣！你講按呢，好毋好？」
　　小王子憂頭結面、半信半疑的問：「有影無？你無共我騙？」
　　國王講：「我袂講白賊啦！」
　　小王子講：「好啊！好啊！你先看醫生，假使若袂疼今閣換我看，好毋好？」
　　國王那笑那講：「哈！哈！哈！會使啊！我拄仔好半年愛檢查一擺喙齒，你毋免煩惱啦！醫生誠細膩，一點仔攏袂疼喔！」
    過幾工仔，小王子猶閣開始貧惰，伊講：「我無愛洗喙啦！」

　　公主講：「袂使！袂使！我來陪你做伙洗喙，咱鬥陣共烏趖趖、臭薟薟的喙齒洗予清氣！你講按呢，好毋好？」
　　小王子誠狡怪，伊講：「好啊！好啊！小等咧洗喙了後，咱來耍扮公伙仔，我做醫生，妳做蛀齒蟲予我掠。你講按呢，好毋好？」
　　公主講：「好啦！好啦！緊來洗喙啦！你喙若洗好，我就陪你[image: image5.png]


迌。」
　　猶閣過幾若工，小王子大聲喝：「我凍袂條矣！我欲食糖含仔、枝仔冰、雞卵糕佮汽水啦！」

　　皇后趕緊安搭伊：「袂使！袂使！閣小可仔忍耐一下，加油！加油！我來陪你看故事冊。佇咱圖書館內面有足濟、足好看的故事冊，有歷史的、旅行的、冒險的、心適的故事冊，你想欲看佗一本呢？會曉七十二變的孫悟空？抑是古錐的小紅帽呢？」

    小王子看著遮爾濟故事冊誠歡喜，伊講：「好啊！好啊！我攏想欲看，小等咧看完故事冊，咱來耍『走揣寶物大冒險』，我做勇敢的船長，你做我死忠的水手。」
　　就按呢猶閣過了幾若工。

　　有一工，小王子喙內面的蛀齒蟲國王講：「遮已經無適合咱蹛矣，咱愛趕緊搬厝。」
　　蛀齒蟲皇后講：「著啊﹗近來蛀齒小王子一食完物件就連鞭去洗喙，害咱攏無物件湯食，定定枵腹肚。紲落去，閣按時看醫生檢查喙齒，足恐怖呢！咱猶是緊搬厝較好！毋過，是欲搬去佗位呢？」

蛀齒蟲國王講：「聽講，最近『垃圾鬼王國』的小公主嘛無愛洗喙，咱歸氣就搬去彼，好無？」
蛀齒蟲小王子佮小公主，歡喜甲大聲喝：「贊成！贊成！『垃圾鬼王國』無愛洗喙的小公主，阮來揣你矣！」
　　這馬，小王子的喙齒變成啥款呢？

哇！伊的喙齒變甲白鑠鑠，足清氣！
　　這馬，逐家攏叫伊「白鑠鑠小王子」，小王子聽了嘛歡喜甲笑咍咍！

　故事聽完，傷心的小公主共皇后講：「欲按怎才好？這馬我親像蛀齒小王子仝款，變成蛀齒小公主矣。啊——！我無愛變成『垃圾鬼王國』的小公主，我無愛蛀齒！我無愛啦！」

　皇后文文仔笑，溫柔提醒小公主：「按呢你愛趕緊變成『白鑠鑠小王子』喔！」

　乖巧的小公主一聽著這句話，目睭一光，歡喜的講：「著啊！我愛趕緊去洗喙，然後閣去看醫生！」

　小公主話一講完，就歡歡喜喜走去浴間仔，挈齒膏、齒抿仔佮齒觳仔，認真洗喙。

　　賢慧閣美麗的皇后，看著小公主遮爾乖，嘛感覺誠歡喜。

	創作理念：

　　現在低年級小朋友蛀牙現象非常普遍，所以想寫一個有關預防蛀牙的故事給小朋友看，完成這個故事後，我還真的說給孩子們聽。

　　過了一個月之後，有一天我班上一個小女孩，吃完營養午餐後，她有點難過的跟我說：「老師，我現在跟蛀牙小王子一樣蛀牙了。」

　　聽到她講這句話，我覺得很開心，表示這個故事對他們是有用的。但是，蛀牙是一件壞事，所以我得一邊克制開心的心情，一邊微笑的鼓勵她說：「那你要趕快變成潔牙小王子喔！」

　　聰慧的她立刻領悟，開心的說：「對！我要趕快去刷呀！」

　　辛苦的創作，能對孩子有一些些幫助，真是一件美妙的事。看著她蹦蹦跳跳轉身離去的背影，沐浴在陽光中顯得格外閃亮。

　　後來，我也把這件事寫進故事中，變成故事的開始和最後的結尾。



	評審評語：(由評審填寫)

